
NUTQ NUQSONIGA 
EGA BOLALAR DIQQAT 

XUSUSIYATLARI

Akbarova Ziyoda Qurbonjon qizi
Farg‘ona davlat universiteti

Pedagogika-psixologiya va san’atshunoslik fakulteti
Maktabgacha ta’lim kafedrasi o‘qituvchisi

ORCID: 0009-0002-8695-7171
Annotatsiya: Mazkur maqolada nutqning shakllanishi va uni idrok etishda diqqatning muhim roli yoritiladi. Nutqi to‘liq 
rivojlanmagan maktabgacha yoshdagi bolalarda diqqatning nutq va amaliy harakat o‘rtasida taqsimlanishi murakkab 
vazifa sifatida talqin qilinadi. Diqqat ko‘chishining qiyinchiliklari, uning sabablari va bolalarning nutq nuqsonlariga nisbatan 
individual munosabati asosiy tahlil obyekti hisoblanadi. Ba’zi bolalar o‘z nuqsonlarini anglab, undan uyaladilar; ba’zilar 
esa bunga e’tibor bermay, to‘g‘rilashga intilmaydilar. Ushbu omillar diqqatni to‘plash va nutqdagi kamchiliklarni bartaraf 
etishda muhim to‘siq bo‘lib xizmat qiladi.

Kalit so‘zlar: nutq, fonematik idrok, tafakkur, diqqat, parishonxotirlik, motor alaliya.
Abstract: This article explores the critical role of attention in the development and perception of speech. In preschool 
children with underdeveloped speech, the distribution of attention between speech and practical activities is considered 
a complex task. The study examines difficulties in attention shifting, its underlying causes, and children’s attitudes toward 
their own speech disorders. While some children are aware of their speech deficiencies and feel ashamed, others ignore 
them and do not attempt correction. These factors significantly hinder the ability to concentrate and overcome speech 
impairments.

Key words: speech, phonemic perception, thinking, attention, distractibility, motor alalia.
Аннотация: В статье рассматривается важная роль внимания в формировании и восприятии речи. У детей 
дошкольного возраста с нарушениями речевого развития перераспределение внимания между речевой и практи-
ческой деятельностью представляет собой сложную задачу. Анализируются трудности переключения внимания, 
их причины и отношение детей к собственным речевым недостаткам. Одни дети осознают свои дефекты и стес-
няются их, другие – не придают значения и не стремятся к исправлению. Эти факторы существенно препятствуют 
концентрации внимания и преодолению речевых нарушений.

Ключевые слова: речь, фонематическое восприятие, мышление, внимание, рассеянность, моторная алалия.

KIRISH 
Nutq insonning murakkab oliy psixik funksiyalaridan biridir. Nutq harakatlari murakkab a’zolar tizimi orqali 

amalga oshiriladi, bunda bosh miya faoliyati asosiy rol o‘ynaydi. Diqqat esa ongni bir nuqtaga jamlab, muayyan 
bir obyektga faol qaratilishidir.

Nutq kamchiligiga ega bo‘lgan bolalarga diqqat-e’tiborning o‘zgaruvchanligi, ixtiyoriy diqqatning past dara-
jada rivojlanganligi va harakatlarni rejalashtirishdagi qiyinchiliklar kabi bir qator xususiyatlar xosdir.

Diqqat ta’sir etuvchi analizatorlarning (ko‘rish yoki eshitish) ishtirokiga ko‘ra farqlanadi. Nutqida nuqsoni 
bor bolalarda diqqatni to‘plash jarayoni murakkab kechadi. Masalan, nutqi to‘liq rivojlanmagan maktabgacha 
yoshdagi bolalarda rang, shakl va figuralarning fazoviy joylashuvini farqlashda ko‘plab xatolarga yo‘l qo‘yiladi. 
Bunday bolalar diqqatining tarqoqligi tufayli biror ishni oxirigacha bajara olmaydi. Diqqatning salbiy jihatlaridan 
biri parishonxotirlik bo‘lib, bu holat diqqatni uzoq vaqt davomida bir narsaga jamlashga qodir emaslik, diqqat-
ning tez-tez va osongina bo‘linib turishi bilan namoyon bo‘ladi.

Parishonxotirlik ko‘pincha ish qobiliyatining pasayishiga hamda xulq-atvordagi uyushmaganlikka sabab 
bo‘ladi.

Shunday qilib, nutq buzilishiga ega bo‘lgan bolalarda ixtiyoriy diqqatni shakllantirish uchun uni faoliyat 
jarayonida muntazam va tizimli ravishda rivojlantirib borish zarur. Bunda diqqat buzilishining har bir turdagi 
nutq kamchiliklarida (alaliya, dizartriya, rinolaliya, duduqlanish va boshqalar) qanday namoyon bo‘lishi hisobga 

olinishi, shuningdek, ushbu jarayon boshqa oliy psixik funksiyalarning rivojlanishi bilan uzviy bog‘liq holda olib 
borilishi lozim.

MAVZUGA OID ADABIYOTLAR SHARHI
Logopediya sohasiga oid ilmiy manbalarni tahlil qilganda, L.V. Neyman va V.I. Beltyukov tomonidan olib 

borilgan tadqiqotlar shuni ko‘rsatadiki, eshituv va diqqatning hatto 20–25 dB dan oshmaydigan darajada pasa-
yishi ham tovushlarni idrok etishda sezilarli qiyinchiliklarga olib keladi. Ushbu pasayish, ayniqsa, nutq rivojlani-
shidan oldin yoki erta bolalik davrida yuzaga kelsa, odatda nutqning umumiy rivojlanmaganligi holatini keltirib 
chiqaradi. Tovushlarni talaffuz qilishdagi buzilishlar lug‘at boyligi va grammatik tizimning yetarli darajada shakl-
lanmasligiga olib keladi.

Tug‘ma kar yoki diqqatning tarqoqligi bilan tavsiflanadigan bolalar, atrofdagilar nutqiga taqlid qilishda 
sustlik ko‘rsatadilar. Guglush (baland tovushlar bilan o‘ynash) harakati boshida normal eshituvchi tengdosh-
laridek namoyon bo‘ladi, biroq eshituv idrokining yetarlicha faolligi bo‘lmaganligi sababli bu jarayon asta-sekin 
so‘nib boradi. Bunday bolalarda maxsus pedagogik ta’sir bo‘lmasa, nutq shakllanmaydi.

Dastlabki yoshda bola tovushlar, bo‘g‘inlar va atrofdagilarning so‘zlarini noaniq, buzilgan holda idrok etadi. 
Shu bois u bir fonemani boshqasi bilan aralashtirib yuboradi va nutqni to‘liq tushunmaydi. Ko‘plab holatlarda 
bolalar o‘z noto‘g‘ri talaffuzlarini anglamaydilar, bu esa odat tusini olib, turg‘un holatga aylanadi va keyinchalik 
uni tuzatish qiyinlashadi.

TADQIQOT METODOLOGIYASI
Fiziologik nuqtai nazardan nutq murakkab harakat akti bo‘lib, u shartli reflekslar mexanizmi orqali yuzaga 

keladi. Nutqning shakllanishi kinestetik ta’sirlanish bilan bog‘liq bo‘lib, bu harakatlar nutq muskullarining 
(kekirdak muskullari, nafas olishda ishtirok etuvchi muskullar) faolligi bilan kechadi.

I.P. Pavlov tomonidan ilgari surilgan ikkinchi signal tizimi nazariyasiga ko‘ra, nutqning yuzaga kelishi 
kinestetik va harakat qo‘zg‘alishlariga bog‘liq bo‘lib, bu jarayonlar bosh miya po‘stlog‘iga nutq a’zolaridan signal 
yetib borishi orqali amalga oshadi. Tovushlar aniqligi eshitish analizatori tomonidan nazorat qilinadi. Eshitish 
analizatorining to‘laqonli faoliyati bola nutqining shakllanishida hal qiluvchi ahamiyat kasb etadi.

Nutq shakllanishida bola atrofdagilar bilan muloqotda bo‘lishi va ularga taqlid qilishi muhim. Bola eshitish 
bilan birga ko‘rish analizatoridan ham foydalanadi: lablar, til harakatlarini ko‘rib, ularni takrorlaydi. Bu harakatlar 
orqali yuzaga kelgan kinestetik qo‘zg‘alishlar bosh miya po‘stlog‘idagi tegishli zonalarga yetib boradi. Harakat, 
eshitish va ko‘rish analizatorlarining barqaror bog‘liqligi nutq faoliyatining to‘g‘ri shakllanishini ta’minlaydi.

Kuzatuvlarga ko‘ra, ko‘r bolalarda nutqning yaxshi rivojlanishi aniqlangan, ya’ni ko‘rish analizatorining nutq 
shakllanishidagi ishtiroki ikkilamchi ahamiyat kasb etadi. Asosiy rol esa harakat va eshitish analizatorlariga 
tegishlidir. Eshitish analizatorining markaziy qismi bosh miyaning chap yarim sharidagi chakka qismining yuqori 
pushtasi orqa qismida joylashgan bo‘lib, bu zona sensor markaz yoki Vernike markazi sifatida tanilgan. Ushbu 
markaz shikastlansa, tovushlarning nutqdagi analizi buziladi.

TAHLIL VA NATIJALAR
XX asr boshlaridayoq nutq funksiyasining miyadagi maxsus “alohida nutq markazlari” mavjudligi haqidagi 

qarash keng tarqalgan edi. I.P. Pavlov bu nazariyaga yangi yo‘nalish berib, bosh miya po‘stlog‘idagi nutq funk-
siyalarining lokalizatsiyasi nafaqat murakkab, balki o‘zgaruvchan xususiyatga ega ekanligini ilmiy jihatdan 
asoslab berdi va bu holatni “dinamik lokalizatsiya” deb atadi.

Hozirgi vaqtda P.K. Anoxin, A.N. Leontyev, A.R. Luriya va boshqa olimlarning tadqiqotlari shuni ko‘rsa-
tadiki, har qanday psixik funksiyalar alohida markazlar tomonidan emas, balki markaziy asab tizimining turli 
sohalarida joylashgan murakkab funksional tizimlar tomonidan ta’minlanadi.

Nutq inson uchun xos bo‘lgan yuqori darajadagi aloqaviy shakldir. Nutqiy aloqa jarayonida odamlar fikr 
almashadi va o‘zaro ta’sirga kirishadi. Ushbu aloqa til vositasida amalga oshadi. Til – bu fonetik, leksik va 
grammatik vositalar tizimidir. Gapiruvchi shaxs o‘z fikrini ifodalash uchun zarur bo‘lgan so‘zlarni tanlaydi, ularni 
tilning grammatik qoidalariga asoslanib birlashtiradi va nutq a’zolari artikulyatsiyasi orqali talaffuz etadi.

Bola nutqining normal rivojlanishi uning diqqat qobiliyati bilan bevosita bog‘liq bo‘lib, bu orqali bola doimo 
yangi tushunchalarni o‘zlashtiradi va atrof-muhit haqidagi bilimlarini kengaytiradi. Bola atrofidagi katta yosh-
dagilar qaysi tilda so‘zlasha boshlasa, bola ham o‘sha tilni egallaydi. Juda murakkab jarayon bo‘lgan nutqni 
bola qisqa muddat ichida o‘zlashtira oladi. Bu jarayonda eshitish qobiliyatining ahamiyati nihoyatda katta.

Bolaning har tomonlama sog‘lom va barkamol rivojlanishida barcha psixik jarayonlar bilan bir qatorda 
eshitish qobiliyati ham muhim o‘rin egallaydi. Agar bu jarayonlar to‘laqonli va nuqsonsiz shakllansa, bolaning 
nutq boyligi ham normal darajada rivojlanadi.

Diqqati tarqoq bo‘lmagan uch yoshli bolada so‘z boyligi sezilarli darajada ortadi, ya’ni ming va undan ortiq 
so‘zga yetadi. Bu davrda bolaning lug‘atini boyitish, fonemalarning to‘g‘ri talaffuzini va ularni tushunish jara-
yonini kuzatib borish zarur. Ikki-uch yoshli bolalarda malakalar nutq va ong ishtirokida shakllanadi.

Bola hayotining to‘rtinchi yilida nutqi yanada boyib boradi va yangi tushunchalarni egallashi kuchayadi. Bu 
yoshdagi bolalar to‘g‘ri qurilgan nutq asosida muloqotga kirishadilar. 5–7 yoshga kelib esa, nutqning shaklla-
nishi asosan yakunlanadi. Bu davrda nutqning rivojlanishida o‘yin, sayr, ekskursiya, atrofdagilarning hikoyalari 
va she’r o‘qish muhim rol o‘ynaydi. Bolaning nutqi u faoliyatini aks ettira boshlaydi.

Motor alaliya tashxisi qo‘yilgan bolalar bilan o‘tkazilgan eksperimental tadqiqotlar natijasida quyidagi xulo-
salar chiqarildi:
• motor-alalik bolalarda ixtiyoriy diqqatning miqdoriy ko‘rsatkichlari nutqi me’yoriy rivojlangan bolalarga 

nisbatan ancha past;
• ular diqqatini og‘zaki ko‘rsatmalarga qaraganda ko‘rish orqali berilgan ko‘rsatmalarga osonroq jamlaydi;
• motor-alalik bolalar uchun faoliyatning reproduktiv turi (ya’ni takrorlovchi faoliyat) xos bo‘lib, mustaqil izla-

nish, har xil variantlarni sinovdan o‘tkazish qobiliyati sust bo‘ladi;
• o‘yin faoliyatida esa ular normal rivojlangan tengdoshlariga yaqin darajada ishtirok eta oladilar, bu ularning 

aynan o‘yin muhitida ko‘nikmalarni faol qo‘llay olishlari bilan izohlanadi. Shunday ekan, alalik bolalar faoli-
yatining sifati logoped ularning diqqatini qay darajada jamlay olishiga bog‘liq.
Motor alalik bolalarda ixtiyoriy diqqatning past darajada shakllanganligi ruhiy jarayonlarning rivojlanishiga 

to‘sqinlik qiladi yoki faoliyat tuzilmasining buzilishiga olib keladi. Jumladan:
a) yo‘l-yo‘riqlarni ular uzlukli va notekis qabul qiladi, vazifa shartlariga diqqatini jamlashda qiynaladilar;
b) vazifani bajarishda og‘zaki yondashuvdan foydalanmaydilar, natijada ko‘rsatmalarni o‘zlashtirish sust 

bo‘ladi;
c) topshiriqlarni bajarishda xatolarga yo‘l qo‘yadilar, xatolar va bajarish muddati sifat jihatdan me’yoriy rivoj-

langan bolalarnikidan farq qiladi;
d) o‘z-o‘zini nazorat qilishning barcha shakllari (oldingi, joriy va keyingi) shakllanmagan yoki buzilgan bo‘ladi 

(Usanova O.N., Garkusha Y.F., 1985-yil).

XULOSA VA TAKLIFLAR
Bolalardagi diqqat kamchiliklari nutqda turli nuqsonlarning yuzaga kelishiga sabab bo‘ladi. Nutqida nuqsoni 

bor bolalarda og‘zaki yoki yozma shakldagi nutqiy kamchiliklarni bartaraf etish, korreksiyalash va rivojlantirish 
jarayonlarida oila bilan hamkorlik qilish, ularni doimiy ravishda qo‘llab-quvvatlash muhim ahamiyatga ega bo‘lib, 
bu holat davlat tomonidan kafolatlangan.

Oilalarga alohida ta’lim ehtiyoji bo‘lgan bolalarni tarbiyalash, ularni har tomonlama rivojlantirish, nutqiy 
korreksiya ishlari bilan shug‘ullanish va ijtimoiy hayotga tayyorlash mas’uliyati yuklatilgan. Ushbu jarayonda 
bolalarning individual imkoniyatlarini hisobga olgan holda nutqiy mashqlarni tashkil etish, muloqotga rag‘bat-
lantirish va izchil psixopedagogik yondashuvni ta’minlash orqali ularning nutq qobiliyatlarini sezilarli darajada 
yaxshilash mumkin.

Bu nafaqat bolalarning nutqiy rivojlanishiga, balki ularning ijtimoiy muhitga moslashuviga ham ijobiy ta’sir 
ko‘rsatadi. Shunday qilib, har qanday nutq buzilishiga ega bo‘lgan bolalarda ixtiyoriy diqqatni shakllantirish 
uchun ularni turli faoliyat jarayonlarida muntazam va tizimli tarzda jalb etib borish zarur.

